MINUTI  


KAMRA TAD-DEPUTATI


L-ERBATAX-IL PARLAMENT


KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA


LAQGĦA NRU 23


It-Tnejn, 1 ta’ Diċembru 2025

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Parlament, il-Belt Valletta, fit-3.13 p.m.  

L-Onor. Ian Borg, Deputat Prim Ministru u Ministru għall-Affarijiet Barranin u t-Turiżmu, President tal-Kumitat, ippresieda.


PREŻENTI

L-Onor. Glenn Bedingfield, Segretarju Parlamentari għall-Indafa Pubblika, l-Onor. Stanley Zammit; l-Onor. Ryan Callus (sostitut tal-Onor. Darren Carabott), l-Onor. Davina Sammut Hili (sostituta tal-Onor. Omar Farrugia, Segretarju Parlamentari għax-Xogħlijiet Pubbliċi), l-Onor. David Agius, Membru nominat mill-Kap tal-Oppożizzjoni, l-Onor. Roderick Galdes, Ministru għall-Akkomodazzjoni Soċjali u Affordabbli, u l-Onor. Ivan Castillo, kienu preżenti.


MINUTI

Il-Minuti ta’ Laqgħa Nru 22, li saret fit-3 ta’ Novembru 2025,  ġew ikkonfermati. 


AĠĠORNAMENT MILL-KAP EŻEKUTTIV TAL-AWTORITÀ TAL-ARTIJIET DWAR IR-RAKKOMANDAZZJONIJIET LI GĦAMEL IL-KUMITAT F’LAQGĦA NRU 22 WARA LI DDISKUTA L-KUNDIZZJONIJET APPLIKABBLI GĦAT-TRASFERIMENT TA’ PROPRJETÀ LIL FORTINA DEVELOPMENTS LTD 

Il-Kumitat stieden lis-Sur Robert Vella, Kap Eżekuttiv tal-Awtorità tal-Artijiet, jieħu postu madwar il-mejda sabiex jaġġorna lill-Kumitat dwar ir-rakkomandazzjonijiet li qabel dwarhom il-Kumitat wara li kien iddiskuta l-kundizzjonijiet applikabbli għat-trasferiment ta’ proprjetà lil Fortina Developments Limited. 

Waqt l-ispjega tiegħu s-Sur Vella ppreżenta lill-Kumitat:

· Kopja ta’ “Grant Thornton Report, Lands Authority, Evaluation of Fortel Services Limited’s Waiver Request, 25 March 2019”. (Dok. 76); u

· Kopja ta’ “Engagement letter – Fortina Evaluation” datata 5 ta’ Marzu 2019, mibgħuta lill-Imħallef Emeritus Carmelo Farrugia Sacco mingħand is-Sur Mark Bugeja, managing partner – Audit and Assurance ta’ Grant Thornton. (Dok. 77)

Minbarra l-Membri tal-Kumitat ħadu sehem ukoll fid-diskussjoni s-Sur Noel Camilleri, Deputat Awditur Ġenerali, u s-Sur Keith Mercieca, Assistent Awditur Ġenerali.

Il-Kumitat qabel li jerġa’ jiġi aġġornat bl-iżviluppi dwar dawn ir-rakkomandazzjonijiet fl-aħħar ġimgħa ta’ Jannar 2026.

Fil-4.55 p.m. il-Kumitat ġie sospiż u rriżuma fil-5.20 p.m.


TRASFERIMENT TA’ ART FL-IMNIEĠEL, LIMITI TA’ ĦAŻ-ŻABBAR (Dok. 78)

Il-Ministru għall-Akkomodazzjoni Soċjali u Affordabbli, l-Onor. Roderick Galdes, ippropona din ir-riżoluzzjoni: 

“Billi d-domanda għall-akkomodazzjoni soċjali baqgħet waħda sinifikanti u għaldaqstant kull porzjon vijabbli ta’ art fil-pussess tal-Awtorità tad-Djar għandha tiġi utilizzata bl-aqwa mod possibbli, b’tali mod li l-potenzjal sħiħ tagħha jkun jista’ jitgawda mill-benefiċjarji tal-assistenza soċjali tal-Gvern ta’ Malta;

U billi l-Awtorità tad-Djar hija proprjetarja ta’ tliet (3) porzjonijiet ta’ art ġewwa ż-żona magħrufa bħala ‘Tal-Imnieġel’, li huma aċċessibbli minn Triq Wied il-Għajn, Triq il-Krexxuni u Triq il-Ħawt, fil-limiti ta’ Ħaż-Żabbar, Malta, liema porzjonijiet jikkonsistu: (i) f’porzjon imdaqqsa li tkejjel ċirka elf ħames mija u erbgħin metru kwadrat (1,540m2) u li hija intiża sabiex tiġi żviluppata f’appartamenti tal-akkomodazzjoni soċjali, u (ii) żewġ porzjonijiet oħra li jinsabu biswit l-akbar porzjon, li jkejlu sebgħa punt sebgħa metri kwadrati (7.7m2) u tlieta u sittin punt sitta metri kwadrati (63.6m2) rispettivament, b’din tal-aħħar tikkonfina u ssorġi mal-parti ta’ wara tal-kumpless ta’ garaxxijiet ta’ terza persuna privata aċċessibbli minn Triq Wied il-Għajn; l-ewwel porzjon deskritta fis-subinċiż (i) ta’ dan il-paragrafu qiegħda tiġi mmarkata bil-kulur roża, fuq il-pjanta tas-sit hawn annessa u mmarkata bħala ‘Dok. A’. Iż-żewġ porzjonijiet l-oħra tal-Awtorità deskritti fis-subinċiż (ii) qegħdin jiġu mmarkati bil-kulur aħmar fuq il-pjanti tas-siti hawn annessi u mmarkati bħala ‘Dok. B’ u ‘Dok. C’ rispettivament;

U billi min-naħa l-oħra, it-terza persuna privata għandha fil-proprjetà assoluta tagħha porzjon trijangolari ta’ art biswit il-porzjon il-kbira tal-Awtorità li tkejjel tlieta u ħamsin punt ħamsa metri kwadrati (53.3m2) li ssorġi fuq Triq il-Ħawt, flimkien mal-parti tat-triq direttament quddiem din il-porzjon diviża tal-art, li tkejjel madwar mija u tletin metru kwadrat (130m2); il-porzjon li huwa proprjetà tat-terza persuna privata qiegħed immarkat bil-kulur aħmar fuq il-pjanta tas-sit hawn annessa u mmarkata bħala ‘Dok. D’. Il-porzjon tal-parti tat-triq qiegħda indikata b’linja miksura ta’ lewn iswed li tikkonfina mal-porzjon trijangolari indikat bil-kulur aħdar u mmarkata bħala ‘Dok. H’; 

U billi l-Awtorità tad-Djar tixtieq li timmassimizza l-potenzjal tas-sit tagħha ħalli l-iżvilupp li sejra tagħmel fuq l-art tagħha jsarraf f’numru akbar ta’ appartamenti għall-akkomodazzjoni soċjali li jilħaq numru akbar ta’ benefiċjarji, hija bdiet negozjati mat-terza persuna privata sabiex issir għotja ta’ art bi tpartit;



U billi l-Awtorità tad-Djar hija konvinta li l-art l-oħra li llum hija proprjetà assoluta tat-terza persuna privata hija meħtieġa għall-iskop pubbliku tal-iżvilupp ta’ djar residenzjali għall-akkommodazzjoni soċjali ai termini tad-diċitura tas-subinċiż (g)(J) tal-artikolu 31 tal-Att dwar l-Artijiet tal-Gvern (Kap. 573 tal-Liġijiet ta’ Malta);

U billi t-terza persuna privata aċċettat li tipparteċipa f’dan it-tpartit tal-artijiet u għaldaqstant l-Awtorità ingaġġat lil Perit Denis H. Camilleri sabiex jipprepara rapport bil-valutazzjoni tal-artijiet rispettivi li se jitpartu, liema rapport datat 11 t’April 2024 qiegħed jiġi hawn anness u mmarkat bħala ‘Dok. E’;

U billi l-valutazzjoni li saret mill-Perit Denis H. Camilleri sabet li l-porzjon tal-art li hija proprjetà tal-Awtorità u li hija tixtieq tpartat favur it-terza persuna privata tiswa rata medja ta’ elfejn u erba’ mitt Ewro (€2,400) kull metru kwadrat, filwaqt li l-porzjon tal-art li hija proprjetà tat-terza persuna privata u li t-terza persuna privata tixtieq tpartat favur l-Awtorità tiswa rata medja ta’ tlitt elef u mitejn Ewro (€3,200) kull metru kwadrat;

U billi r-rapport oriġinali tal-Perit Denis H. Camilleri datat 11 t’April 2024 sab diskrepanza ta’ madwar tnejn u tmenin elf u mitejn u tmien Ewro (€82,208) bejn iż-żewġ porzjonijiet tal-art favur it-terza persuna privata, il-partijiet sabu qbil preliminari fuq l-għotja ta’ dritt għall-ewwel rifjut a favur it-terza persuna privata fuq żewġ garaxxijiet li se jinbnew mill-Awtorità tad-Djar fuq il-medda tal-art tagħha;

U billi sar eżerċizzju ġdid ta’ surveying li wassal għal linja ta’ demarkazzjoni ġdida bejn il-meded rispettivi ta’ artijiet, liema surveying wassal għal linja diviżorja aktar regolari; u billi tali eżerċizzju wassal ukoll għal titjib fil-potenzjal tas-sit tal-Awtorità tad-Djar u żdiedu n-numru ta’ appartamenti tal-akkommodazzjoni soċjali minn sitta u tletin (36) għal sitta u erbgħin (46), u  minħabba dawn l-iżviluppi ġodda, l-Awtorità tad-Djar ordnat valutazzjoni ġdida;

U billi r-rapport tal-valutazzjoni l-ġdid (hawn anness u mmarkat bħala ‘Dok. F’) wasal għall- konklużjoni li ż-żewġ porzjonijiet li huma proprjetà tal-Awtorità tad-Djar li flimkien ikejlu wieħed u sebgħin punt tliet metri kwadrati (71.3m2) jiswew b’mod kumulattiv mija u wieħed u sebgħin elf u mija u għoxrin (€171,120) filwaqt li l-porzjon trijangulari ta’ art li tkejjel tlieta u ħamsin punt ħamsa metri kwadrati (53.5m2) flimkien mal-parti tat-triq direttament quddiem din il-porzjon diviża ta’ art li tkejjel madwar mija u tletin metru kwadrat (130m2) jiswew b’mod kumulattiv mitejn u erba’ u ħamsin elf u erba’ mitt ewro (€254,400);

U billi, għaldaqstant id-diskrepanza bejn il-medda ta’ art tal-Awtorità u dik tat-terza persuna privata żdiedet għal tlieta u tmenin elf, mitejn u tmenin Ewro (€83,280); u billi t-terza persuna privata m’għadhiex interessata fid-dritt għall-ewwel rifjut fuq iż-żewġ garaxxijiet iżda tixtieq minflok li tirċievi l-valur tad-diskrepanza bejn l-artijiet tagħha u dawk tal-Awtorità f’pagament ta’ flus; u billi l-Awtorità hija disposta li tagħmel tali pagament ta’ tlieta u tmenin elf, mitejn u tmenin Ewro (€83,280) favur it-terza persuna privata;

U billi l-Awtorità hija konvinta li l-permuta se jkollha benefiċċji tanġibbli għall-Istat minħabba li sejjer jikkonsolida s-sit tal-Awtorità li qiegħed f’kantuniera minħabba li jkabbar il-potenzjal ta’ żvilupp fuq l-art, u billi l-Awtorità tixtieq ukoll li tevita kwalunkwe litigazzjoni li tista’ tinqala bejn il-partijiet; u billi l-partijiet jaqblu li b’din il-permuta se tiżdied notevolment il-fabbrikabilità tal-artijiet rispettivi u ttejjeb ukoll ir-razzjonalità tal-linja diviżorja bejn l-artijiet;



U billi, wara t-tmiem ta’ negozjati bejn il-partijiet, l-Awtorità tad-Djar u t-terza persuna privata laħqu ftehim li jagħmlu tali permuta li għandha tiffaċilita l-iżvilupp taż-żewġ siti, u billi t-termini u l-kundizzjonijiet ta’ dan il-ftehim ta’ tpartit ġie rifless, fost affarijiet oħra, fl-abbozz tal-kuntratt finali tat-trasferiment kif abbozzat, hawn anness u mmarkat bħala ‘Dok. G’;

U billi fl-artikolu 31, subartikolu (ċ) ta’ Taqsima III tal-Att dwar l-Artijiet tal-Gvern (Kap. 573 tal-Liġijiet ta’ Malta), huwa maħsub li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; u 

Billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b’dan riżolut illi jsir:

(i)	trasferiment lit-terza persuna privata ta’ żewġ porzjonijiet ta’ art li huma proprjetà tal-Awtorità tad-Djar, li flimkien ikejlu wieħed u sebgħin punt tliet metri kwadrati (71.3m2) u li jinsabu ġewwa ż-żona magħrufa bħala ‘Tal-Imnieġel’, li huma aċċessibbli minn Triq Wied il-Għajn, Triq il-Krexxuni u Triq il-Ħawt, fil-limiti ta’ Ħaż-Żabbar, Malta, u li qegħdin jiġu mmarkati bil-kulur aħmar fuq il-pjanta tas-siti hawn annessi u mmarkati bħala ‘Dok. B’ u ‘Dok. C’  rispettivament;
 
(ii)	akkwist mingħand it-terza persuna privata ta’ porzjon trijangolari ta’ art li tkejjel tlieta u ħamsin punt ħamsa metri kwadrati (53.5m2) li ssorġi fuq Triq il-Ħawt, flimkien mal-parti tat-triq direttament quddiem din il-porzjon diviża tal-art, li tkejjel madwar mija u tletin metru kwadrat (130m2), liema porzjonijiet li huma proprjetà tat-terza persuna privata qegħdin jiġu mmarkati bil-kulur aħmar fuq il-pjanta tas-sit hawn annessa u mmarkata bħala ‘Dok. D’; filwaqt li l-parti tat-triq li qiegħda ndikata b’linja miksura ta’ lewn iswed li tikkonfina mal-porzjon trijangolari indikat bil-kulur aħdar u mmarkata bħala ‘Dok. H’;

(iii)	pagament uniku ta’ tlieta u tmenin elf u mitejn u tmenin Ewro (€83,280) a favur it-terza persuna privata sabiex tiġi saldata darba għal dejjem id-diskrepanza bejn il-valur tal-artijiet li huma soġġetti għal dan it-tpartit, 

Skont il-pattijiet u l-kundizzjonijiet imsemmija fl-abbozz hawnhekk anness u mmarkat bħala ‘Dok. G’.”.

F’din id-diskussjoni, minbarra l-Membri tal-Kumitat, ħadu sehem ukoll Dr Stefan Cutajar u s-Sur Gino Micallef mill-Ministeru għall-Akkomodazzjoni Soċjali u Affordabbli.

Wara introduzzjoni qasira mill-Ministru u wara li saru xi domandi mill-Membri tal-Kumitat, iċ-Chairman għadda sabiex ipoġġi l-mistoqsija fuq ir-riżoluzzjoni u din għaddiet b’mod unanimu. 

Għalhekk, skond Kapitlu 573 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.



Iċ-Chairman avvża li ż-żewġ riżoluzzjonijiet l-oħra li kienu fuq l-aġenda ma kenux se jiġu diskussi f’din il-laqgħa minħabba li l-Ministru Clifton Grima ma setax jattendi.

Fil-5.32 p.m. il-Kumitat aġġorna.

